
«Hayot falsafasi» deb nom olgan falsafiy oqim o‘zining chuqur tarixiga ega. «Hayot 

falsafasi»ning paydo bo‘lishi 1772 yilda «Axloqiy go‘zallik va hayot falsafasi» deb nomlangan 

anonim asarga borib taqaladi. Ushbu asarda san’at va falsafani tushunish uchun ilmiy nazariyalarga 

asoslanmasdan, insonning ichki dunyosidagi ruhiy quvvat va holatlarga murojaat qilish tavsiya 

etilgan. Romantik faylasuf Fridrix Shlegel 1827 yilgi ma’ruzalarida mutloq g‘oya tushunchalari va 

ta’riflarini o‘rganishdan ko‘ra insonning ichki ruhiy olamini o‘rganishni afzal ko‘rdi. Shlegelning 

yozishicha, «Hayot falsafasi inson ongini har taraflama yaxlit o‘rganib, uning markaziga inson 

qalbini qo‘yadi»[1]. Shlegelning ta’kidlashicha, bunday falsafa inson ichki dunyosidagi ruhiy 

xolatlardan kelib chiqib, bir tomondan Gegelning abstrakt – mavhum idealistik nazariyasiga qarshi 

qo‘yilgan bo‘lsa, ikkinchi tomondan esa, mexanistik tabiatshunoslik qarashlarga hamda vulgar 

materializmning tamoyillariga qarshi chiqar edi. Shlegel «Hayot falsafasi»ning asosiy tamoyillarini 

namoyon qilar ekan, u klassik nemis falsafasi ta’siri ostida edi. Natijada uning qarashlarida aql va 

tafakkur yuqori baholanar edi. XIX asrning oxirida F.Nitsshe tomonidan shakllangan «Hayot 

falsafasi» aql va tafakkurga tanqidiy yondoshadi va ularni inson hayotining amaliy ehtiyojlariga 

xizmat qiluvchi ikkinchi darajali qurollar deb hisoblaydi, birinchi o‘ringa esa instinktlarni qo‘yadi. 

XIX asrning mexanistik tabiyoti tabiatni organik va noorganik qismlarga bo‘ladi. Organik hayotni 

noorganik qonunlar orqali tushuntirishga harakat qiladi. F.Nitsshe, V.Diltey va G.Zimmellar bunday 

mexanistik dunyoqarashga qarshi chiqdilar. Ayniqsa, F.Nitsshening falsafiy qarashlarida noorganik 

hayot organik hayotdan ajratilmagan bo‘lib, har ikkisi ham yagona ruhiy borliqni tashkil etardi. Bu 

borliqning zaminida esa kosmik xarakterga ega bo‘lgan ruhiy quvvat yotadi.  

Tarixiy jarayonlarni tushuntirishda esa, u «Hayot falsafasi» Gegelning mutlaq idealistik 

nazariyasidan uzoqlashdi. Jamiyatga bo‘lgan materialistik qarashlarni ham inkor etdi. «Hayot 

falsafasi»ning vakillari ijtimoiy jarayonlarni tushuntirish uchun «Madaniyat falsafasi»ni yaratishdi. 

Bu falsafada hech qanday ilmiy – nazariy kategoriyalarga o‘rin berilmay, uning markazini 

tadqiqotchi – tarixchining ichki his – tuyg‘ulari – intuitsiyasi tashkil etadi. Tarixchi intuitsiyasi 

orqali tarixiy voqealarni his qiladi va tahlil etadi. «Hayot falsafasi» jamiyatdagi barcha 

o‘zgarishlarni ruhiy borliqdagi shakllanish jarayonlari orqali tushuntiradi. Jamiyatda mavjud 

ziddiyatlar o‘rniga hayotning o‘ziga xos bo‘lgan ziddiyatlar haqida gapiradi. Bunday hayotiy 

ziddiyatlar har qanday zamonda mavjud bo‘lib, ular abadiy xarakterga egadir.  

Ekzistensialist faylasuf F.Xaynemanning yozishicha, «Hayot falsafasi» aqlni qalb ustidan 

hukmronlik qilishiga qarshi chiqadi. Insonni aqlli mavjudot deb atashlarini inkor etib, inson 

borlig‘ida qalbni aqldan ustuvor qo‘yadi»[2]. «Hayot falsafasi» vakillarining fikricha, aql qalbga 

xizmat qilishi kerak. Shundagina inson axloqiy mavjudotga aylanadi va o‘zligini anglaydi. Barcha 

narsalarning, jarayonlarning asosiga  inson manfaatini qo‘yuvchi aql esa, insonni qadrsizlantirib, 

uni narsa darajasiga tushirib qo‘yadi. «Hayot falsafasi» vakillarining ta’kidlashicha, inson ijtimoiy 

munosabatlar mahsuli bo‘lmay, balki uning o‘zi barcha munosabatlarga katta ta’sir ko‘rsatuvchi 

ruhiy mavjudotdir. Inson o‘zining ruhiy kamoloti yo‘lida o‘z ichki dunyosini va atrof – muhitni ijobiy 

tomonga o‘zgartirib boradi. «Oliy inson» haqidagi ta’limot F.Nitsshe falsafasining asosini tashkil 

etadi. F.Nitsshe, G.Zimel, V.Diltey, O.Shpengler kabi irratsional kayfiyatda fikrlovchi faylasuflar XX 

asrning o‘rtalarida ekzistensializm falsafasining shakllanishi va rivojlanishiga  katta ta’sir 

ko‘rsatdilar.  

Sobiq sho‘rolar davridagi marksistik falsafada buyuk nemis faylasufi Fridrix Nitsshe ijodi 

keskin tanqid ostiga olinib, fashizm mafkurasining asoschilaridan biri deb hisoblanar edi. 

Mustaqillik yillarida chiqqan falsafiy adabiyotlar Nitsshe ijodiga yangicha yondoshib, unga 

butunlay boshqa nazar bilan qaraldi. Nitsshening bir qator asarlari rus tilida nashr etildi. Oxirgi 

yillarda O‘zbekistonda taniqli adib, tilshunos Ibrohim G‘ofurov tomonidan Nitsshening «Zardusht 

tavallosi» kabi bir qator asarlari o‘zbek tiliga tarjima qilingan. O‘zbek olimlari V.Alimasov va 

N.Jo‘raevlar tomonidan ham F. Nitsshe ijodiga tegishli bo‘lgan bir qator fikrlar tahlil qilindi.  

Nima sababdan XXI asrning boshlarida Nitsshening ijodi yana insonlarning e’tiborini o‘ziga 

torta boshladi? Bu masala ko‘pgina mutaxassis va muxlislarni qiziqtirmoqda. Bizning fikrimizcha, 

F.Nitsshe o‘z ijodida XX asrning oxiri XXI asrning boshida boshlangan ko‘pgina ijtimoiy, siyosiy va 

iqtisodiy o‘zgarishlarni oldindan his qilib, o‘z asarlarida timsollar orqali yoritib bergan. Xususan, 

uning inson tabiatidagi ongsiz va ongli jarayonlar haqidagi g‘oyalari tabiatdagi ekologik 

muammolarini sivilizatsiyaning rivojlanishi bilan bog‘liq ekanligini o‘z asarlarida asoslab berdi.  

XXI asr odami F.Nitsshe aytgan va taxmin qilgan oliy va a’lo odamga aylanish bo‘sag‘asida turibdi. 

Falsafiy adabiyotda Nitsshening ijodi Germaniyadagi hayot falsafasi shaklida tushunilgan.  

F. Nitsshedan keyin «Hayot falsafasi»ni mashhur nemis faylasufi V.Diltey rivojlantirdi. Diltey 

Nitsshening ko‘pgina qarashlarining tarafdori edi, lekin uning azaldan mavjud qadriyatlarni 

butunlay qayta baholash to‘g‘risidagi fikriga umuman qo‘shilmaydi, aksincha, qadriyatlarni qayta 

tiklash tarafdori edi[3]. Klassik nemis falsafasi ruhiyatida tarbiyalanadi. I. Kant, V. Gegel 

qarashlarining ta’siri seziladi. «Hayot falsafasi»ni birmuncha rivojlantiradi. Lekin u Nitsshedan 

farqli o‘laroq, ilm – fan ahamiyatini inkor qilmaydi. Aksincha, Diltey inson, jamiyat, tarix, madaniyat 

haqidagi fanlarni asoslashga harakat qiladi. Hayot falsafasi akademik yo‘nalishining yana bir vakili 

Zimmelning qarashlari ham Dilteynikiga juda o‘xshashdir. G.Zimmel hozirgi zamon «konfliktlar 

sotsiologiyasi» ning asoschilaridan hisoblanadi[4]. Dilteyning fikricha Hayot – bu iroda faktlari, 

ichki uyg‘onish hissiyoti. Ular bizga bevosita hayot iztiroblari orqali berilgan 

«Hayot – hissiyot, tajriba, fikr harakati. Shu nuqtai nazardan, olam – hayot tajribasidan kelib 

chiqadi». 

Bizning fikrimizcha, moddiy olamning zaminida qanday substansiya yotishi falsafa tarixi 

jarayonida o‘zgarib borgan. O‘rta asr davri falsafasida moddiy borliq xudo tomonidan yaratilgan 

deb tushunilgan, lekin yaratuvchi bu olamga birlamchi harakatni berganidan keyin unga 

aralashmaydi. Bu falsafiy qarash Deizm deb qaralgan. Shu bilan birga, subyektiv idealistik falsafa 

dunyoga keladi va unga binoan, tashqi moddiy olam bizning hissiyotlarimizning yig‘indisi, biz 

olamning mavjudligini hissiyotlarimizdagi energiyalar nerv oqimlari orqali bilishimiz mumkin.  

V. Diltey va Zimmelning fikricha, biz tashqi olam haqida faqat hissiyotlarimiz bilan bog‘liq 

bo‘lgan jihatlarni qiziqishlarimiz orqali bilish mumkin. Ular esa doim subyektiv tabiatga ega. 

Ularning fikricha, gumanitar fanlar, tashqi olamni o‘zlarining hayotiy tajribalaridan kelib chiqib 

o‘rganadi, bu tajribada esa, bilishning subyekti va obyekti birlashib ketadi, shuning uchun hayotiy 

tajriba orqali biz faqat obyektiv ravishda bilolmaymiz.  

Tabiat hodisalarini tushunar ekanmiz, ularni ongimizdagi tushunchalar, tasavvurlar bilan 

bog‘laymiz, shu orqali obyektga xos bo‘lgan xususiyatlar subyektning xotirasi va hissiyotlari bilan 

qorishib ketadi va ularni bir – biridan ajratish amrimahol.  

V.Diltey va G.Zimmelning Hayot falsafasida tabiat va jamiyat voqealari o‘sha davrning 

akademik fanlari nigohi orqali tushunilgan. Ular F. Nitsshening Hayot falsafasida iroda, shakllanish, 

abadiy qaytish kabi tushunchalarning irratsional jihatlarini tanqid qilishdi.  

Bizningcha, Diltey va Zimel F. Nitsshe ta’limotidagi olam va inson borlig‘ida mavjud bo‘lgan 

individual, ruhiy iroda kuchini ko‘rishmadi. F.Nitsshe falsafiy ta’limotida materiya va ruh 

birlashgan, uning qarashlari panteistik tabiatga ega bo‘lgan. Lekin 19 asr oxirida va 20 asr 

boshlarida g‘arb falsafasining ko‘pgina oqimlari ratsional pozitsiyada turib Nitsshe va Bergson 

ijodidagi panteistik ruhiyatni tushunib yetishmagan.  

 Sovet falsafasida Nitsshe qarashlariga marksischa nuqtai nazardan baho berilgan. Bu 

bahoga binoan Nitsshe reaksion burjua falsafasining vakilidir. Biz maqolamizda ushbu 

yondoshuvni noto‘g‘ri deb hisoblaymiz va fikrimizni dalillashga harakat qilamiz.  

Mustaqillik davrida ko‘pgina rus faylasuflari F. Nitsshe ijodiga qayta baho berishdi: A. V. 

Mixaylov va T. S. Kuzubovalar Nitsshe ijodini interpretatsiyasiga va uning asarlarida uchraydigan 

falsafiy badiiy  uslubga katta e’tibor berishgan.  K. A Mixaylov, Svasyanlar F. Nitsshe asarlarida 

ishlatilgan badiiy uslub xilma xil ma’nolar keltirishiga e’tibor qaratishgan.     

 Lekin biz ko‘p ming yillik Sharq falsafasiga nazar tashlasak, Nitsshening qarashlariga 

o‘xshash fikrlarni uchratamiz. Masalan, hind faylasufi S.Radxakrishnan o‘zining «Hind falsafasi» 

deb nomlangan mashhur asarida Upanishadalar ta’limotini tahlil qilar ekan, olamning shakllanishi, 

subyekt va obyekt, gnoseologik va ontologik muammolarining birligi haqida yozadi. 

Upanishadalarda keltirilgan ko‘pgina fikrlar Nitsshening shakllanish g‘oyasiga juda mushtarakdir. 

1997 yil Qozog‘istonda himoya qilingan V.B.Kokeshevaning «F.Nitsshe va rus falsafasi: axloqiy 

konsepsiyalarning suhbati» nomli nomzodlik dissertatsiyasida Nitsshening qarashlari bilan rus 

ekzistensial falsafasi qiyosiy taqqoslangan va unda asosiy o‘rin egallagan inson muammosi ham 

keng yoritiligan. V.B.Kokesheva o‘zining tadqiqotida F.Nitsshe va rus falsafasidagi diniy 

dunyoqarash bilan taqqoslab, Nitsshe ijodining rus falsafasi va madaniyatiga bo‘lgan ta’sirini 

ko‘rsatadi. Ushbu tadqiqotchining maqsadi G‘arb va Sharq madaniyati o‘rtasidagi mushtarak 

g‘oyalarni aniqlashdan iborat.  

F.Nitsshe o‘zining ijodida xristian dinida bir – biridan ajratilgan ruhiy va moddiy borliqlarni 

birlashtiradi. Shuning uchun uning dunyoqarashida ontologik va gnoseologik qarashlar o‘rtasida 

unchalik farq yo‘q. Nitsshe bu masalada panteistik pozitsiyada turganligini ko‘rishimiz mumkin. U 

tabiatdagi barcha hodisalarni ruhlantiradi. Uning zardushti tog‘, dengiz, daraxt, osmon, shamol 

bilan gaplashadi. Hayvonlarning barchasi zardusht oldiga kelib, uning mehridan bahramand 

bo‘lishadi. Zardushtning qalbi mehr nuriga to‘la, uning donishmandligi esa, botayotgan quyoshni 

eslatadi. O‘zining asosiy asarlaridan biriga Zardusht nomini berishi Nitsshe uchun tasodifiy emas 

edi, chunki zardushtiylik dinining payg‘ambari ham butun borliqni ilohiylashtirgan. Uning qalbida 

ruhiy otash yonib turgan. Nitsshening xudo o‘ldi degan so‘zini, bizningcha, quyidagi ma’noda 

tushunish kerak: XX asrning oxiri XXI asrning boshlarida yevropaliklarning dunyoqarashida 

xudoga bo‘lgan e’tiqod va ishonch so‘nib bordi. Uning ichki dunyosidagi botiniy olam eshiklari 

yopilib qoldi va bu botiniy olamda mangu va abadiy yashovchi xudo timsoli yo‘qoldi[1]. 

Pardalangan va qobiqlangan inson qalbida xudo o‘ldi. Odamlar uni o‘zlari o‘ldirdilar. Bizning 

fikrimizcha, Nitsshening bu so‘zini yevropaliklarning hayotida ruhiyatning so‘nishi va o‘lishi 

jarayoni aks ettiradi. Shuning uchun biz G.Skirbekk va N.Gilelarning F.Nitsshe fikrlarini pragmatizm 

ruhida talqin qilinganligiga qo‘shilmaymiz. Darvoqe, pragmatizm yo‘nalishining yirik vakillaridan 

biri Ch.S.Pirs o‘zining shubha – e’tiqod konsepsiyasining asosiga diniy e’tiqodni qo‘ygan va 

R.Dekartning qarashlaridagi universal shubha g‘oyasini tanqid qilgan. Pragmatizm falsafasi diniy 

e’tiqodni insonning hayotiy ehtiyojlari va manfaatlari bilan chambarchas bog‘laydi, dinning o‘zidan 

ham manfaat izlaydi. Nitsshening qarashlari pragmatizm vakillarining aynan shunday 

qarashlaridan keskin farq qiladi. 

G.Skirbekk va N.Gilening fikrlaricha, Nitsshe ijodidagi axloqiy masalalar ham nisbiy 

xarakterga egadir. Nitsshe jamiyatdagi axloqiy qadriyatlarni o‘zining hayotdagi asoslaridan ajralib 

qolgan va ularga to‘g‘ri kelmaydi, deb hisoblaydi. Diniy axloqiy qadriyatlardan biri bo‘lgan tenglik, 

insonlarga bo‘lgan mehr va shunga o‘xshashlar hayotning o‘zida, aksincha, narsalarga va 

hodisalarga to‘qnash keladi. G.Skirbekkning yozishicha, «axloq jamiyatni yemiruvchi kuchlardan 

saqlash va himoya qilishning foydali vositasidir[4]. Axloq qo‘rqinch va umiddan (kuchliroq 

vositalar jumlasiga va do‘zaxni ixtiro qilish ham kiradi). Oxir – oqibatda majbur qilish muruvvatlari 

bizning ichimizga vijdon ko‘rinishida qaratiladi»[4].   

G.Skirbekkning ta’kidlashicha, Nitsshe fikricha insonning ichki dunyosiga yaxshilik kuchlari 

bilan bir qatorda, vahshiylik, yovuzlik kuchlari ham xosdir. Jamiyatdagi axloqiy qadriyatlar ushbu 

yovuzlik kuchlarini qoralaydi va taqiqlaydi. Natijada, bu salbiy instinktlar insonning ichki 

dunyosida yashiringan holatda mavjud bo‘ladi va inson tabiatidagi barcha ziddiyatlarning asosiga 

aylanadi. G.Skirbekk va N.Gilelar Nitsshening axloqiy qarashlarida «xo‘jayinlar axloqi» va «qullar 

axloqi»  mavjudligi haqida ham to‘xtalib o‘tadi. Bu ikki axloq o‘rtasidagi kurash oxir oqibatda qullar 

axloqining g‘alabasi bilan yakunlanadi. G.Skirbekkning yozishicha, «Nitsshening fikriga ko‘ra 

xo‘jayinlar kuchliroq bo‘lsa ham qullar ancha aqlliroqdir. Qullar xo‘jayinlarning gaplarini ochiq 

qaytara olmaydilar, biroq ular ko‘pchilikning axloqiy bahosini mutloq baho sifatida o‘rnatib, ularni 

bo‘yin egdirmoqchi bo‘ladilar»[5].  

Yuqorida keltirilgan mualliflarning fikrlaridan farq qiluvchi,  yondashuvlar hozirgi zamon 

falsafiy adabiyotlarida mavjuddir. Ye.Kipriyanova o‘zining K.Leontev va Nitsshe bir davrning ikki 

faylasufi» nomli maqolasida Nitsshe hamda taniqli rus olimi K.Leontevning fikrini qiyosiy 

taqqoslab, ulardagi o‘xshashliklarga e’tibor qaratgan. Bu o‘xshashliklarni biz, ayniqsa, Leontev va 

Nitsshening axloqiy qarashlarida uchratishimiz mumkin. Ular jamiyatdagi ziddiyatlar insonning 

ichki tabiatida ham mavjud ekanligini ko‘rsatib, axloqiy qadriyatlar bu ziddiyatlarni bir – biri bilan 

kelishtira olmasligini ko‘rsatadilar. Bizning kuzatishimiz shuni ko‘rsatadiki, Yomonlik va yaxshilik 

o‘rtasidagi chegara jamiyatda va inson tabiatida ham nihoyatda nisbiy.   

Axloqiy qadriyatlarda esa, bu chegara mutloq beriladi. Hayotimizda yovuzlik va yomonlik 

kuchlari kelajakdagi ijobiy o‘zgarishlarga yo‘l ochib berishi mumkin. Va aksincha, yaxshi hayot 

insonni jamiyatdagi yovuz kuchlarga qarshi kurashishga ojiz va sustkash qilib qo‘yishi ham 

mumkin. O‘zining kundalik hayotida inson qiyinchiliklarni boshidan kechirmasa, uning irodasi va 

u bilan bog‘liq bo‘lgan faolligi zaiflashib boradi. Oxir – oqibatda inson Nitsshening iborasi bilan 

aytganda, barcha narsalarga moslashuvchi yer yuzida sakrab – sakrab yurgan bitga o‘xshab 

qoladi[6]. Nitsshening bu so‘zlariga biz xam to‘la ko‘shilamiz, bunday insonlardagi axloqiy 

qadriyatlar qadrsizlanadi. Insonlarning so‘zi va amali o‘rtasida birlik yo‘qolib, o‘tib bo‘lmas jarlik 

paydo bo‘ladi. Axloqiy qadriyatlarning qadrsizlanishi insonning o‘zligini yo‘qotishiga olib keladi. 

Ye.Kipriyanovaning ta’kidlashicha, Nitsshe va Leontevlarning fikriga ko‘ra, diniy axloq va diniy 

qadriyatlar bunday jarayonlarni to‘xtata olmaydi, natijada insonlarning e’tiqodi ham yuzaki 

narsaga aylanib qoladi. Ye.Kipriyanovaning yozishicha: «Insonning ma’nosiz va zerikarli hayoti 

ularni Nitsshe fikricha, javobgarlikning katta qismi xristian dinining zimmasidadir. Bu din olamni 

u dunyo va bu dunyoga ajratib, insonni yerdagi hayotidan sovutdi hamda Allohning gunohkor 

bandasiga aylantirdi»[7].  

Ye.Kipriyanova Nitsshening jamiyatning tarixiy taraqqiyoti haqidagi g‘oyalarini ham tahlil 

qiladi. Nitsshe sivilizatsiyaning rivojlanishi madaniyatning inqiroziga olib keladi, deb hisoblaydi. 

Zero, madaniy davrdagi inson o‘zining ijodkorlik qobiliyatini hali yo‘qotmagan va uning tabiat bilan 

aloqalari butkul begonalashishga ulgurmagan edi. XX asrning boshida fan va texnikaning jadal 

rivojlanishi insonni ruhiy inqirozga olib keldi. Uning belgilaridan biri bu insonni o‘zligidan 

begonalashuvi muammosi edi. Buning natijasida inson jamiyat mexanizmining muruvvatiga 

aylanib qoldi va undagi ijodkorlik qobiliyati o‘rniga barcha narsalarga taqlid qilish qobiliyati 

rivojlandi[8]. Bunday insonni F.Nitsshe Ch.Darvin nazariyasidagi maymunlarga o‘xshatadi. 

Nitsshening a’lo odami biologik evolyusiyaning mahsuli emas. A’lo odam qadimgi davrda 

ham mavjud bo‘lgan. Uning ijodkorlik kuchlari kosmik quvvatdan oziqlangan ruhiy irodaga 

asoslanadi. Ushbu iroda butun koinotning zaminida yotadi. U yulduz va sayyoralarni harakatga 

keltiradi.  Insonning yaratuvchilik qobiliyati ham uning mahsulidir. Tarixiy taraqqiyotning 

rivojlanishi ruhiy irodani so‘ndiradi va undagi kuch – quvvatni tafakkurning faoliyatiga yo‘naltiradi. 

Endilikda ruhiy iroda o‘rnini insonning aqliy faoliyati egalladi. F.Nitsshening irratsional qarashlari 

nuqtai nazaridan bu kishilik jamiyati uchun inqiroz yo‘lini anglatadi[9]. Bu jarayon, ayniqsa, 

Yevropa davlatlarida ildiz otdi. Kelajakda, istiqbolda Yevropaning ruhiy zaiflashgan xalqlari 

o‘zining hayotiy kuchidan ajralib qoladi va Yevropa quyoshining botishi sodir bo‘ladi. Keyinchalik 

Nitsshening ushbu fikrlarini uning mashhur zamondoshi O. Shpengler davom ettirdi. 

Biz yuqorida bir qator mualliflarning F. Nitsshe va A. Bergson «hayot falsafasiga» 

yondoshuvini tahlil qildik, shulardan kelib chiqib o‘z fikrimizni izohlab bermoqchimiz. Kokisheva, 

Kipriyanova, Leontevlarning yondoshuviga bizning pozitsiyamiz yaqin, bu mualliflarga o‘hshab biz 

F.Nitsshega o‘xshab  axloqiy kadriyatlarni kategorik imperativ shaklida tushunishga qarshimiz, 

ular konkret vaziyatga bog‘lanib tahlil qilinishi kerak. Aksariyat Yevropa faylasuflari Nitsshe 

yashagan davrda ratsional pozitsiyada bo‘lib intellektga haddan tashqari baho bergan va insonning 

borlig‘idagi tuyg‘ular va ruhiy holatlarga e’tibor berishmagan. Ular intuitsiyani intellektning bir 

jihati sifatida tushunishgan. 19 asrning oxiriga kelib inson ongida intuitiv qobiliyatlar texnogen 

sivilizatsiyasining rivojlanishi natijasida so‘nib bordi, Yevropa xalqlarining irodasi xam kat’iyatsiz 

bo‘lib qoldi. Iroda kuchi yordamida insondagi ijodiy qobiliyatlar yuzaga chiqadi, uning so‘nishi esa 

ijodkorlik qobiliyatlarini kelajakda pasayishiga olib keladi, individual shaxslarning ijodkorlik 

qobiliyati sivilizatsiya bosqichida o‘z o‘rnini taqlid qilish qobiliyatiga o‘rin bo‘shatib berdi, natijada 

inson robotlashgan mashinaga o‘xshab qolmoqda.  

Shunday qilib, yuqorida ko'rsatilgan tahlil quyidagi xulosalarga olib keladi: 

• F.Nitsshe zamonaviy G'arb falsafasida xilma – xil ko'rinishda talqin qilib kelingan. 

• F.Nitsshe ijodidagi ziddiyatli fikrlar uning irratsional dunyoqarashi bilan bog'liqdir. 

Ko'pgina Yevropa mualiflari F.Nitsshe irratsional g'oyalarining asl mohiyatiga yetib 

bormaganlar. Ular irratsionalizm dunyoqarashining Sharq falsafasi va ruhiyati bilan bevosita 

aloqadorligini ko'rmaganlar va bunga e'tibor ham bermaganlar. F.Nitsshe ijodidagi ko'pgina 

g'oyalarning irratsional mohiyatini tushunish uchun kalitni Sharq tafakkur xazinasidan izlash 

kerakdir. 

